
zelatan 
Nik ez nuen uste 

Nik ez nuen uste, ez; eta jator aitortu 
behar dut. Eta nik bezala beste ha-
maikak ere gauza bera aitortu behar du 
gaur. Nik ez nuen uste PNV-EE-EA el-
kartzea posible zenik. Nahastu egin 
naiz. 

Zergatik, beraz? Zertarako? 

Jaurlarirza gogortzeko eta radikaliza-
tzeko ez dela, gauza segurua da: EUS-
KARIA-ri emandako ukoak erakusten 
du garbikienik PSOE-k diru eta aginte 
handiegiak zituela ere ez: aspaldiko 
kontua da bori. «Base»aren presio aber-
tzalea ere ez: ez dago horren arras-
torik. 

EA eta EEri, orain hain zuzen, ko-
loka eta puskatzeko arriskutan dauden 
unean, «kable» hori botatzea... ez da 
ulertzen. PNVak ez baitu interesik, eta 
ez baitu sekula izan, beste indar aber-
tzalerik dagoenik ere aitortzeko. «Solo 
JEL basta». Alegia: PNVa asko da. 
Hauxe izan da gaur arte PNVaren 
dogma nagusia. Hortaz? 

Badirudi PNVaren barruan zerbait 
gertatu dela. Baina, jakina, hau ez da 
berehalakoan agertuko. Ni edo bestea 
nahastea, normala izan daiteke. Ez da 
normala PNVa ezagutzen duen jende 
guztia nahastea. Hor zerbait gertatu da. 
Areago: Arzalluz-i gertatu zaio zerbait. 
Ez dut nik beste azalpenik ikusten. 

Hobe ote da Jaurlaritza hau beste 
baino? Horixe galdetu didate Galizian 
behin eta berriz egun hauetan. Eta nire 
erantzuna hau izan da: «Bai». Recalde 
Vascongaden bozeramale, euskal Es-
kola eta Unibertsitatea PSOE-ren es-
kuetan, super-gehiegiegi izan da. Eta 
«operazio jenial» honen ondoriozko 
kalteak ez dira aisa zuzenduko. PSOE 
gabeko Jaurlaritza hau, beraz, aurrekoa 
baino hobea izango dela pentsa daiteke. 

Hemen aldatu behar dena, ordea, ez 
da Jaurlaritza: lege-marko politiko osoa 
baizik. Urrats honetaz, beraz, «nece-
sario pero no suficiente», matemati-
ketan bezala. 

Eta, funtsean, galdera hau: zerk bul-
tzatu du Arzalluz honelako jauzi uler-
tezin hau ematera? Ondoko asteotan ja-
kingo dugu. Ezker abertzalean bilatu 
behar kakoa. 

TXILLARDEGI 




